
INSTRUKCIJE ZA PROVOĐENJE IZBORA NA NIVOU ISLAMSKE 
ZAJEDNICE BOŠNJAKA SJEVERNE AMERIKE (IZBSA) 

 

I. Opće odredbe 

1. Izbori u okviru Islamske zajednice Bošnjaka Sjeverne Amerike (u daljem 
tekstu: IZBSA) održavaju se svake četiri (4) godine, u mjesecu decembru. 

2. Tačan datum održavanja izbora utvrđuje i najavljuje Glavna izborna 
komisija IZBSA svim džematima i medžlisima, najkasnije šezdeset (60) 
dana prije održavanja izbora. 

3. Izborna komisija na svim nivoima dužna je postupati nepristrasno, nezavisno 
u skladu s odredbama Pravilnika o izborima i mandatima IZBSA, te u skladu 
s ovim instrukcijama.  

 

II. Formiranje izborne komisije džemata 

1. Svaki džemat formira Izbornu komisiju u koordinaciji s izbornom komisijom 
Medžlisa najkasnije 30 dana prije održavanja izbora. 

2. Izbornu komisiju imenuje džematski odbor, a čine je najmanje tri (3), a 
najviše pet (5) osoba. 

3. Članovi izborne komisije moraju biti osobe koje su poznate po praktičnom 
življenju islama, čestitosti, moralnosti i povjerenju u zajednici. 

4. Izborna komisija džemata provodi, nadgleda i verifikuje izbore na nivou 
džemata. Nakon održanih izbora, IK džemata dostavlja verifikovane 
rezultate IK medžlisa. 

5. U Izbornu komisiju ne može biti imenovan: 
− bilo koji kandidat za džematski odbor, 
− kandidat za delegata u skupštini medžlisa, 
− kandidat za delegate skupštine IZBSA. 

 

6. U sastavu komisije može biti najmanje jedan (1) član aktuelnog džematskog 
odbora. 

7. Imam može biti član izborne komisije. 

III. Konstituiranje izborne komisije 

1. Nakon imenovanja, Izborna komisija je dužna održati konstituirajući 
sastanak u roku od deset (10) dana od dana imenovanja. 

2. Na konstituirajućem sastanku komisija: 

− bira predsjednika izborne komisije, 
− imenuje sekretara koji vodi zapisnik, 
− kreira zvanični e-mail za zaprimanje kandidatura i službenu 

komunikaciju (npr. izboribic2026@gmail.com) 
− upoznaje se detaljno s odredbama Pravilnika o izborima i mandatima, 

te ovim Instrukcijama. 
 

3. Komisija je u svome radu samostalna i nezavisna, te ne smije biti pod 
uticajem džematskog odbora, kandidata ili drugih pojedinaca. 

 

IV. Raspisivanje izbora 

1. Izborna komisija je dužna oglasiti izbore najmanje dvadeset jedan (21) dan 
prije dana održavanja izbora. 

2. Oglas o raspisivanju izbora mora biti istaknut na oglasnoj tabli džemata, a 
preporučuje se i objava putem: 

− službenih društvenih mreža džemata, 
− e-mail lista džemata, 
− te drugih raspoloživih sredstava komunikacije. 

3. U oglasu o raspisivanju izbora komisija je dužna jasno navesti: 

− datum i mjesto održavanja izbora, 
− uslove koje kandidat mora ispunjavati, 
− način podnošenja kandidature (pismeno ili elektronski), 
− te krajnji rok za dostavljanje kandidatura. 

− Nakon isteka roka iz prethodne tačke, Izborna komisija neće primati 
nove kandidature, odnosno kandidature se ne mogu podnijeti u 
posljednjih sedam (7) dana prije dana izbora, osim u slučaju kada 
Izborna komisija medžlisa po žalbi utvrdi da kandidat ipak ispunjava 
uslove, te naloži džematskoj izbornoj komisiji da ga uvrsti na listu 
kandidata. 

 

V. Podnošenje i provjera kandidatura 

1. Kandidature se mogu dostaviti: 
− u pismenoj formi, lično ili poštom, ili 
− elektronski, na zvanični e-mail izborne komisije. 

 

2. Izborna komisija je dužna pojedinačno razmotriti svaku zaprimljenu 
kandidaturu i provjeriti ispunjava li kandidat propisane formalno-pravne i 
moralne uvjete u skladu s Pravilnikom o izborima i mandatima IZBSA. 

3. U slučaju da se pojavi različito mišljenje među članovima komisije o 
ispunjenosti uslova, odluka se donosi većinom glasova prisutnih. 

4. Ukoliko komisija utvrdi da određeni kandidat ne ispunjava propisane uslove, 
dužna je kandidata pismeno obavijestiti o odbijanju kandidature, uz jasno 
navođenje razloga odbijanja. 

5. U istom aktu, komisija je obavezna kandidata poučiti o pravu na žalbu i 
rokovima za njeno podnošenje. Kandidat ima pravo podnijeti žalbu Izbornoj 
komisiji medžlisa u roku od tri dana (3) dana od dana prijema obavještenja, 
a ne kasnije (3) tri dana prije samih izbora. 

6. Izborna komisija medžlisa dužna je razmotriti žalbu u roku od tri dana, a 
njena odluka je konačna i obavezujuća za sve strane u postupku. 

7. Nakon završene provjere i odlučivanja o svim zaprimljenim kandidaturama, 
komisija utvrđuje listu kandidata koji ispunjavaju uvjete i istu objavljuje 
abecednim redom (ime i prezime) na oglasnoj tabli džemata. 

8. Preporučuje se da komisija dodatno informiše džematlije o kandidatima i 
putem društvenih mreža, džematskih e-mail lista ili drugih sredstava 
komunikacije. 

VI. Uslovi za kandidaturu i biračko pravo 

Aktivno i pasivno biračko pravo 

1. Aktivno biračko pravo u džematu ima svaki punoljetni član (18 godina i 
više) koji je izmirio članarinu u izbornoj godini. Svaki član džemata ima 
jedan glas ispred porodice, u skladu s pravilima Islamske zajednice. 

2. Pasivno biračko pravo - pravo da bude biran u organe džemata, ima svaki 
član koji je: 

− redovan član džemata najmanje posljednje tri (3) godine, 
− uredno izmirivao članarinu, 
− nije svoje obaveze retroaktivno izvršavao u posljednje tri godine 
− te ispunjava ostale moralne i šerijatske uvjete utvrđene ovim 

Instrukcijama i Pravilnikom. 
− Ako član džematskog odbora ili delegat neopravdano napusti svoj 

mandat prije njegovog isteka, smatra se da je prekršio povjerenje 
džemata.U takvom slučaju, ta osoba nema pravo kandidovati se na 
narednim izborima na istu izbornu funkciju u trajanju od jednog 
mandatnog perioda. 

− Utvrđivanje da li je napuštanje mandata bilo opravdano vrši Izborna 
komisija medžlisa, na osnovu:podnesenog obrazloženja i okolnosti 
slučaja. Odluka Izborne komisije medžlisa je konačna. 

 

3. U slučaju preseljenja iz jednog džemata u drugi, primjenjuju se sljedeća 
pravila: 

− za kandidaturu u džematski odbor: potrebno je da je kandidat 
najmanje tri (3) godine redovan član jednog džemata; Znači da se 
osoba koja se preselila ne može kandidovati za džematski odbor 
novog džemata dok ne ispuni ovaj uvjet. 

− za kandidaturu za delegata u skupštini medžlisa ili skupštini IZBSA: 
dovoljno je da je kandidat bio najmanje tri (3) godine član bilo kojeg 
džemata unutar Islamske zajednice, što se dokazuje potvrdom o 
članstvu iz Medžlisa u kojem je prije živio. 

VII. Izjava izabranog kandidata 

1. Svaki kandidat koji bude izabran u džematski odbor, prije stupanja na 
dužnost, daje pred svjedocima sljedeću svečanu izjavu: 

“Ja, (ime i prezime), kunem se Svemogućim Bogom da ću, dok budem član 
ovog džematskog odbora, služiti vjeri islamu i raditi za dobrobit ovog 
džemata. 
Bože, od Tebe pomoć molim.” 

2. O davanju izjave vodi se zapisnik koji potpisuju izabrani član i predsjednik 
izborne komisije. 

 
 

VIII. Opći i posebni uvjeti za kandidate 

1. Izbori u džematu provode se tajnim glasanjem između više kandidata, u 
skladu sa šerijatskim principima pravičnosti, dostojanstva i povjerenja. 

2. Kandidati za džematski odbor moraju biti istaknuti, ugledni i moralni 
članovi džemata koji ispunjavaju sljedeće uvjete: 

− da su redovni članovi džemata najmanje posljednje tri (3) godine bez 
prekida; 

− da su poznati po zalaganju i aktivnom doprinosu životu džemata; 
− da su spremni staviti svoje vrijeme, znanje i sposobnosti na 

raspolaganje džematu; 
− da javno ne čine velike grijeha kao što su alkohol, blud, kocka; 
− da poznaju osnovne islamske propise i prakticiraju islam u 

svakodnevnom životu; 
− da svojim javnim nastupima i prisustvom na društvenim mrežama ne 

narušavaju ugled džemata, te da na ličnim profilima nemaju 
fotografije, objave ili sadržaje koji su u suprotnosti s islamskim 
moralnim načelima, uključujući: 

 fotografije u kupaćim kostimima, 
 fotografije s alkoholnim pićima, iz kladionice, kockarnice i sl. 
  

 te druge sadržaje koji bi mogli narušiti kredibilitet, dostojanstvo 
ili ugled džemata i Islamske zajednice u cjelini. 

3. Izborna komisija dužna je odbiti kandidaturu osobe koja ne ispunjava 
navedene uvjete, pismeno obrazložiti razloge odbijanja i uputiti je na pravo 
žalbe u skladu s ovim Instrukcijama. 

 
 

IX. Glasački listići, birački spisak i izborno mjesto 

1. Glasački listić mora biti jasan, uredan i čitljiv, izrađen na standardizovanom 
obrascu koji odobrava Izborna komisija. 

2. Iznad spiska kandidata i naziva nivoa za koji se glasa moraju biti istaknute 
jasne upute o maksimalnom broju kandidata koji se mogu izabrati. 

3. Na svakom glasačkom listiću mora se nalaziti pečat džemata, bez kojeg listić 
nije važeći. 

4. Izborna komisija je dužna odštampati glasačke listiće prije dana glasanja. Na 
dan glasanja komisija donosi glasačke listiće i glasačku kutiju na mjesto 
održavanja izbora. 

5. Prije početka glasanja, komisija je obavezna: 

− izvršiti provjeru glasačke kutije i konstatovati da je prazna, 
− sačiniti zapisnik o početnom stanju koji sadrži tačan broj odštampanih 

listića, 
− potpisati zapisnik od strane svih prisutnih članova komisije. 

6. Po završetku glasanja komisija je dužna izvršiti kontrolu usklađenosti 
brojeva, i to: 

− ukupnog broja odštampanih listića, 
− broja listića ubačenih u glasačku kutiju, i 
− broja neiskorištenih ili poništenih listića. 

Ukupni zbir ovih kategorija mora se podudarati s brojem iz početnog 
zapisnika. 

7. Nevažećim glasačkim listićem smatra se svaki koji: 

 

mailto:mail@icnab.com


Islamska Zajednica Bošnjaka Sjeverne Amerike 13246 N. 23rd Ave Phoenix, AZ 85029 

phone 602-761-9881 • fax 602-761-9884 • email mail@icnab.com • website icnab.com 

 

 

 

− nema pečat džemata, 
− sadrži više zaokruženih kandidata od broja navedenog u uputstvu, 
− sadrži dopisivanja, šaranje, potpis, oznaku ili bilo kakav trag koji 

narušava tajnost glasanja, 
− ili je na bilo koji način nečitljiv, oštećen ili nejasan. 

8. Glasačka kutija mora biti adekvatno zatvorena, izrađena od čvrstog 
materijala i jasno označena natpisom “IZBORI – DŽEMAT (naziv 
džemata)”. Komisija mora osigurati da je kutija pod stalnim nadzorom do 
završetka glasanja. 

9. Izbori se moraju održati u adekvatnom prostoru koji omogućava svim 
članovima džemata nesmetan pristup i tajnost glasanja. 

10. Komisija je dužna pripremiti i isprintati ažuriranu listu svih članova džemata 
s pravom glasa, radi provjere aktivnog biračkog prava prilikom dolaska 
svakog birača. 

 
 

X. Tok glasanja, brojanje glasova i utvrđivanje rezultata 

1. Glasanje se vrši tajno, ličnim ubacivanjem glasačkog listića u glasačku 
kutiju. Svaki član džemata s pravom glasa glasa lično, bez mogućnosti 
zastupanja ili glasanja u ime drugog člana. 

2. Izborna komisija je dužna osigurati da se glasanje odvija u mirnom, 
dostojanstvenom i nepristrasnom ambijentu. 

3. Po isteku vremena određenog za glasanje, komisija proglašava zatvaranje 
birališta i pristupa brojanju glasova. 

4. Brojanje glasova se obavlja javno, u prisustvu komisije, imama i posmatrača 
iz reda džemata. 

5. Prilikom otvaranja glasačke kutije komisija utvrđuje: 

− ukupan broj ubačenih glasačkih listića, 
− broj neiskorištenih listića, 
− broj nevažećih listića, 
− i broj važećih listića. 

6. Svaki važeći listić broji se kao jedan glas za svakog zaokruženog kandidata. 

7. Nakon prebrojavanja glasova komisija utvrđuje konačne rezultate izbora. 

− Kandidati s najvećim brojem glasova, do popunjenog broja mjesta, 
smatraju se izabranim. 

− U slučaju istog broja glasova među kandidatima koji zauzimaju 
posljednje mjesto u odboru, prednost ima stariji kandidat. O rezultatu 
se odmah sačinjava poseban zapisnik koji se prilaže uz glavni izborni 
zapisnik. 

8. Komisija je dužna o rezultatima izbora sačiniti zapisnik koji sadrži: 

− datum i mjesto održavanja izbora, 
− broj prisutnih birača i članova komisije, 
− broj odštampanih, iskorištenih, neiskorištenih i nevažećih listića, 
− rezultate glasanja za svakog kandidata, 
− eventualne primjedbe članova komisije ili posmatrača, 
− potpis svih prisutnih članova komisije i imama. 

9. Kopija zapisnika dostavlja se džematskom odboru, medžlisu kojem džemat 
pripada i Glavnoj izbornoj komisiji IZBSA, u roku od pet (5) dana od 
održavanja izbora. 

10. Rezultati izbora objavljuju se na oglasnoj tabli džemata i, 
preporučeno, putem džematskih društvenih mreža ili mailing lista, a 
najkasnije tri (3) dana nakon izbora. 

 

XI. Zamjena članova džematskog odbora i delegata, popunjavanje džematskog 
odbora 

1 .Zamjena džematskog delegata u Skupštini medžlisa i Skupštini IZBSA, kao i 
člana džematskog odbora, može se izvršiti u jednoj od sljedećih situacija: 

1. smrti 
2. preseljenja izvan granica džemata 
3. podnošenja ostacvke 
4. išćlanjenja iz džemata 

U slučaju članova džematskog odbora, zamjena se može izvršiti i zbog podnošenja 
ostavke, isključenja iz džematskog odbora ili iščlanjenja iz džemata. 

2. Zamjena se vrši osobom koja je, prema zvaničnim informacijama izborne 
komisije, ostvarila sljedeći najveći broj glasova iza izabranih kandidata. 
Ukoliko na listi nema drugih kandidata, zamjena se ne može izvršiti. 

 

3. Ako broj članova džematskog odbora padne ispod minimalnog broja 
propisanog Pravilnikom o radu džemata, pokrenut će se postupak 
popunjavanja odbora. 
- Ako se prijavi više kandidata, izbori će se provesti na identičan način kao i 
redovni izbori. 
- Ako se prijavi samo jedan kandidat,  džematlije s pravog glasa će glasati o 
njegovoj potvrdi, u formi pitanja: “Da li ste za to da ovaj kandidat bude 
izabran kao član džematskog odbora?” 
- Ako kandidat ne dobije podršku većine koji su glasali, postupak prijave 
kandidata i popunjavanja odbora se ponavlja. 

 

XII. Glavna izborna komisija IZBSA 

Za provođenje i nadgledanje izbora u okviru Islamske zajednice Bošnjaka Sjeverne 
Amerike (IZBSA) odgovorna je Glavna izborna komisija IZBSA (GIK IZBSA), 
koju formira Izvršni odbor IZBSA. 

1. Sastav komisije 
GIK IZBSA broji ukupno pet (5) članova — po jednog člana iz svakog 
medžlisa — te, u skladu s uputama pravne službe Rijaseta Islamske 
zajednice u Bosni i Hercegovini, Muftiju IZBSA kao predsjednika komisije. 

2. Uloga i nadležnosti 
Muftija IZBSA nadgleda rad GIK-a, prihvata izvještaje, verifikuje kandidate 
i rezultate izbora, te osigurava zakonitost i regularnost izbornog procesa. 
Po potrebi, Muftiju na sastancima GIK IZBSA može zamijeniti Generalni 
sekretar IZBSA. 

3. Formiranje komisija medžlisa 
Nakon formiranja i inicijalnog sastanka, GIK IZBSA je dužna, u roku od  

4. deset (10) dana, formirati izborne komisije medžlisa (IK medžlise) – ukupno 
četiri (4) komisije, po jednu za svaki medžlis. 

5. Koordinacija izbora 
GIK IZBSA koordinira i nadgleda cjelokupan proces izbora, prati rokove, 
verifikuje rezultate, te osigurava jedinstvenu primjenu propisa na svim 
nivoima IZBSA. 

6. Kandidature članova GIK-a 
Nema prepreka da članovi GIK IZBSA budu kandidati na izborima na nivou 
džemata ili medžlisa. Imami mogu biti članovi GIK IZBSA. 
U slučaju da član GIK IZBSA kasnije bude kandidat za funkciju na nivou 
IZBSA (član IO IZBSA, predsjednik, potpredsjednik ili sekretar Skupštine 
IZBSA), izvršiće se njegova/njena zamjena, te će na to mjesto biti imenovan 
novi član. 

 

XIII. Izborna komisija medžlisa 

Izborna komisija medžlisa (IK medžlisa) koordinira izbore na području medžlisa, 
prikuplja i verifikuje rezultate izbora iz džemata, te provodi izbore na nivou 
medžlisa. 

1. Uloga i nadležnosti 
IK medžlisa: 

− koordinira izbore u komunikaciji s izbornim komisijama džemata, 
− verifikuje rezultate izbora u džematima, 
− provodi i nadgleda izbore na nivou medžlisa, 
− nakon održanih izbora, dostavlja verifikovane rezultate GIK IZBSA. 

2. Formiranje komisija džemata 
IK medžlisa koordinira formiranje izbornih komisija džemata u skladu s 
Pravilnikom o izborima i mandatima i Pravilnikom o radu džemata. 
Rok za formiranje izbornih komisija džemata je dvadeset (20) dana od dana 
formiranja IK medžlisa. 

3. Sastav komisije 
IK medžlisa broji tri (3) člana. 
Prijedloge kandidata za članove IK medžlisa usaglašavaju: 

− glavni imam medžlisa, 
− član Izvršnog odbora IZBSA iz tog medžlisa, 

− sekretar medžlisa, 
− predsjednik Nadzornog odbora medžlisa. 

Konačnu odluku o imenovanju članova IK medžlisa donosi GIK 
IZBSA. 

4. Koordinacija s GIK IZBSA 
Članovi GIK IZBSA mogu, ali ne moraju, biti i članovi IK medžlisa kojem 
pripadaju. Radi lakše koordinacije, preporučuje se da članovi GIK-a budu 
istovremeno i članovi IK medžlisa na svom području. 

5. Kandidature članova IK medžlisa 
Nema prepreka da članovi IK medžlisa budu kandidati na izborima na nivou 
džemata. U slucaju odlucivanja o zalbi po pitanju samog clana IK taj clan ce 
se izuzeti iz procesa odlucivanja. Ukoliko član IK medžlisa kasnije postane 
kandidat za funkciju na nivou medžlisa (sekretar medžlisa, član NO 
medžlisa, koordinator za omladinu, član IO IZBSA iz tog medžlisa), izvršiće 
se njegova/njena zamjena, a na to mjesto će biti imenovan novi član. 
Imami mogu biti članovi IK medžlisa. 

 

XIV. Provođenje izbora na nivou medžlisa 

Islamska zajednica na nivou medžlisa, nakon provedbe izbora u svim džematima i 
verifikacije novih delegata skupštine medžlisa, pristupa izborima za tijela 
medžlisa. 

Izborna komisija medžlisa (IK medžlisa) će: 

1. Raspisati izbore za sljedeće funkcije i organe: 

− Nadzorni odbor medžlisa (NO medžlisa), 
− sekretar medžlisa, 
− koordinator za omladinu medžlisa, 
− član ureda za vakuf, 
− te člana Izvršnog odbora IZBSA (IO IZBSA) ispred tog medžlisa. 

2. Izvršiti verifikaciju kandidata i, u koordinaciji sa sekretarom medžlisa, 
sačiniti konačnu listu kandidata sa biografijama. 

3. Dostaviti listu kandidata svim delegatima skupštine medžlisa prije 
održavanja izbora. 

4. Provesti izbore na skupštini medžlisa, početkom 2026. godine (ili prve 
naredne izborne godine u skladu s rasporedom IZBSA). 

Nakon održanih izbora, Izborna komisija medžlisa dužna je dostaviti verifikovane 
rezultate Glavnoj izbornoj komisiji IZBSA (GIK IZBSA) radi konačne verifikacije 
i potvrde. 

Napomena: 
Član Izvršnog odbora IZBSA (IO IZBSA) bira se isključivo između delegata 
skupštine medžlisa. 
Ovo pravilo se ne odnosi na članove Nadzornog odbora, sekretara medžlisa i člana 
ureda za vakuf. 

 

XV. Provođenje izbora na nivou IZBSA 

Nakon završetka izbora na nivou medžlisa, Glavna izborna komisija IZBSA (GIK 
IZBSA) raspisuje izbore za organe na nivou Islamske zajednice Bošnjaka Sjeverne 
Amerike. 

GIK IZBSA će: 

1. Raspisati izbore za: 

− predsjednika skupštine IZBSA, 
− sekretara skupštine IZBSA. 

2. Izvršiti verifikaciju svih kandidata i u saradnji sa sekretarom skupštine 
IZBSA sačiniti konačnu listu kandidata sa biografijama, koju će dostaviti 
delegatima skupštine IZBSA. 

3. Provesti izbore na skupštini IZBSA u izbornoj godini (npr. 2027).   
4. Delegatima skupštine IZBSA proslijediti i prijedloge članova Izvršnog 

odbora IZBSA (IO IZBSA) pristigle s nivoa medžlisa, radi njihove potvrde 
na skupštini IZBSA. 

Izbori sabornika IZBSA u Saboru Islamske zajednice u Bosni i Hercegovini 
spadaju u ingerenciju Rijaseta Islamske zajednice u BiH i biće provedeni prema 
posebnoj proceduri. 

Napomena: 
Predsjednik i potpredsjednik skupštine IZBSA biraju se isključivo između delegata 
skupštine IZBSA, dok se isto pravilo ne odnosi na sekretara skupštine IZBSA. 

 

U PRILOGU: PRIMJER GLASAČKOG LISTIĆA I ZAPISNIKA  

 

 

Ove Instrukcije stupaju na snagu danom donošenja. Amandmani na ove 
Instrukcije mogu se donositi samo na Skupštini IZBSA. 

                             IZBSA 
‭⁮⁮⁮كÄك©╤╗كÄÕلكÕÏ ╛Ń╩τ ě╤→τ ?كل 9  ⁯‫‫‫‮كل

Ïكل‮‭ ╔╗ňΓ‭⁮لك©ŃÏىلěكل⁯‮‫‮ك ☺☺Ï Γ‭⁮⁮⁪لكŃلěلك 

 
 
 
 

 
Nihad Poljaković  

Moderator Skupštine 
Islamske Zajednice Bošnjaka Sjeverne 
Amerike 

UZORAK 

